UCAPAN SAMBUTAN

DATO PADUKA HAJI ABDUL RAHMAN BIN HAJI MOHIDDIN

SETIAUSAHA TETAP KEMENTERIAN HAL EHWAL UGAMA

SELAKU KETUA PERWAKILAN NEGARA BRUNEI DARUSSALAM

1. Yang Terhormat,

Prof.Dr.H.Faisal Ismail MA.

Sekretaris Jenderal.

Departemen Agama RI

Selaku ketua delegasi Republik Indonesia dan rombongan.

2. Yang Mulia,

Haji Wan Mohamed bin Haji Abd Aziz.

Timbalan Ketua Pengarah (Operasi).

Jabatan Kemajuan Islam Malaysia.

Selaku wakil ketua delegasi Malaysia dan rombongan.

3. Yang Mulia,

Tuan Haji Mohd. Alami Musa.

Presiden

Majlis Ugama Islam Singapura

Selaku ketua delegasi Republik Singapura dan rombongan.

4. Yang Terhormat,

Bapak Gabenor.

Wali Kota Bandung.

5. Segala pujian bagi Allah Az Wajalla, selawat dan salam ke atas junjungan nabi besar kita Nabi Muhammad Sallallahu Alaihi Wasallam, keluarga, sahabat dan pengikut-pengikut Baginda hingga ke akhir zaman. Alhamdulillah, pada hari ini, kita telah dipertemukan di majlis syura iaitu Mesyuarat Pegawai-Pegawai Kanan (SOM) Kali Ke-30 sebagai susulan kepada Pertemuan Tahunan Tidak Rasmi Menteri-Menteri Agama Negara Brunei Darussalam, Republik Indonesia, Malaysia dan Republik Singapura (MABIMS) Kali Ke-11 di Republik Singapura mesyuaratnya kali ke-29 yang lalu.

6. Sejak Pertemuan MABIMS Ke-11 dan Mesyuarat SOM kali ke-29 yang lalu, kita masih meneruskan usaha untuk melaksanakan keputusan yang telah dicapai sebelumnya dengan menyesuaikan situasi sesebuah negara anggota.

7. Dua isu utama akan dibincangkan esok hari dan hari berikutnya dan ia ada kaitan dengan keadaan semasa yang memerlukan kepada pemahaman yang sebenar iaitu Pendidikan Multicultural Dalam Rangka Menanggulangi Terrorisme: Pengalaman Negara Darussalam dan Perlindungan Terhadap Wanita Yang Melakukan Perkahwinan Antarabangsa.

8. Ketika ini Islam sering dikaitkan dengan keganasan soalan seolah-olah Islam dan terrorisme menjadi dua perkataan yang sinonim. Bila disebut akan tergambarlah terrorisme begitulah bila berlaku pengeboman, kekejaman pembunuhan maka itu Islam. Inilah tanggapan-tanggapan yang busuk yang meracuni pemikiran bahkan kehidupan manusia.

9. Oleh kerana itu, saya yakin MABIMS melihat perkara ini suatu yang amat dikesali dan perlu ditangani secara serius. Di samping itu juga, masyarakat dalam pelbagai lapisan terutama masyarakat bukan Islam perlu diberi penjelasan atau meningkatkan kefahaman yang sebenar-benarnya tentang ajaran Islam dan tuntutannya dan bukannya seperti yang digembar-gemburkan oleh media-media yang tidak bertanggungjawab, bukannya apa dicerminkan oleh golongan masyarakat Islam yang menyimpang dari ajaran sebenar tetapi mempergunakan Islam sebagai matlamat untuk menghalalkan pertumpahan darah.

10. Berbagai usaha telah dilakukan untuk menanganinya. Melalui mekanisme MABIMS seperti mesyuarat, bengkel, seminar, kita dapat membuat percambahan fikiran, berkongsi pengalaman di mana kita memanfaatkan pengalaman sesebuah negara untuk diaplikasikan menurut kesesuaiannya. Sebagai contoh, kita pernah bertukartukar pandangan dalam satu mesyuarat ke arah untuk mengembalikan gambaran sebenar kemurnian Islam semata-mata untuk menjernihkan pemikiran masyarakat umum tentang Islam

11. Perkahwinan adalah suatu amalan yang dihalalkan dan digalakkan dalam Islam. Namun segelintar orangorang Islam berpandangan apabila memenuhi syarat-syarat nikah dan perkahwinan, maka itu sudah mencukupi tanpa mengambil kira peraturan dan undang-undang keluarga Islam di dalam sesebuah negara. Sepatutnya mereka perlu lebih peka dan faham tentang risiko dan implikasi yang bakal diterimanya apabila tidak mengindahkan peraturan keluarga Islam.

12. Peraturan keluarga Islam sebenarnya bertujuan untuk menjaga kebajikan pasangan suami isteri dan anakanak seperti tuntutan nafkah, penjagaan anak, harta dan waris. Setidak-tidaknya nasib sesebuah keluarga terpelihara dan terpimpin.

13. Dengan perbincangan kita di Pertemuan ini, melalui bertukar-tukar pandangan dan pengalaman, kita berharap apa jua usaha-usaha yang telah dilaksanakan oleh sesebuah negara itu dapat dikongsikan bersama kerana dipercayai undang-undang keluarga Islam di kalangan negara anggota hampir sama.

14. Selain membincangkan dua isu utama ini, usaha-usaha meningkatkan bidang kerjasama yang sediaada perlu diteruskan kerana tujuan dan matlamat bidang-bidang kerjasama banyak mendokong meningkatkan kualiti kehidupan masyarakat Islam ke arah yang lebih progresif. Jika diamati kembali, bidang -bidang kerjasama yang ada hingga sekarang ini adalah meliputi dan mencakupi aspek kehidupan berugama seorang muslim seperti aspek pendidikan, pembangunan belia, ekonomi dan kewangan Islam, teknologi maklumat, pentadbiran, kesenian dan sebagainya.

15. Usaha dan kreativiti untuk mengembangkan bidang kerjasama MABIMS adalah perlu diberi perhatian kerana rasanya kurang berkesan dan manfaatnya jika kuantiti bidang kerjasama bertambah sedangkan yang sediada tanpa ada sebarang kemajuan apatahlah matlamat dan tujuan yang ditentukan kurang tercapai. Namun kegagalan atau kurang akan kemajuan pada sesuatu bidang kerjasama memerlukan kepada penelitian dan kajian kerana kemungkian sebab utamanya dari segi kewangan, tuntutan keadaan semasa atau tenaga kemahiran atau seumpamanya.

16. Itulah keunikkan MABIMS sebagai wadah untuk kita bermuzakarah, berbincang, bertukar pandangan dan mengongsikan pengalaman kerana mekanisme seperti ini amat membantu untuk menggerakkan bidang

kerjasama yang sediada.

17. Hubungan kerjasama MABIMS boleh dijalinkan dan dieratkan lagi melalui pertukaran maklumat dan ini membolehkan kita memanfaatkan kemudahan teknologi maklumat apatah lagi kita telah mempunyai laman web MABIMS seperti juga laman web Muamalat MABIMS. Dengan memanfaatkan kemudahan teknologi seperti ini setidak-tidaknya membantu kita daripada kerap mengadakan mesyuarat atau pertemuan yang setentunya akan melibatkan tenaga dan kewangan

18. Saya berdoa semoga melalui pertemuan ini akan dapat memberikan sesuatu yang kita harap-harapkan selaras demi menjaga dan memelihara kebajikan masyarakat Islam di negara anggota MABIMS.

19. Di kesempatan ini, saya dan perwakilan Negara Brunei Darussalam mengucapkan setinggi penghargaan dan terima kasih kepada negara tuan rumah, Republik Indonesia di atas layanan mesra yang diberikan kepada kami serta menyediakan kemudahan sehingga membolehkan mesyuarat SOM berjalan dengan lancar dan harmoni.

20. Sebagai penutupnya, saya sampaikan pantun berikut:

Di bandar Bandung kita berjumpa

SOM 30 kita bermesyuarat

Kepada Allah kita bermohon doa

Moga mesyuarat dilimpah berkat.

